
RIALACHÁN TARMLIGTHE (AE) 2024/3093 ÓN gCOIMISIÚN 

an 13 Deireadh Fómhair 2022

lena leasaítear Rialachán (AE) 2019/1241 a mhéid a bhaineann le bearta teicniúla sonracha chun 
foghabhálacha trosc i Muir Bhailt a laghdú 

TÁ AN COIMISIÚN EORPACH,

Ag féachaint don Chonradh ar Fheidhmiú an Aontais Eorpaigh,

Ag féachaint do Rialachán (AE) 2019/1241 ó Pharlaimint na hEorpa agus ón gComhairle an 20 Meitheamh 2019 maidir le 
hacmhainní iascaigh a chaomhnú agus éiceachórais mhuirí a chosaint trí bhearta teicniúla, lena leasaítear Rialacháin (CE) 
Uimh. 1967/2006 agus (CE) Uimh. 1224/2009 ón gComhairle agus Rialacháin (AE) Uimh. 1380/2013, (AE) 2016/1139, 
(AE) 2018/973, (AE) 2019/472 agus (AE) 2019/1022 ó Pharlaimint na hEorpa agus ón gComhairle, agus lena 
n-aisghairtear Rialacháin (CE) Uimh. 894/97, (CE) Uimh. 850/98, (CE) Uimh. 2549/2000, (CE) Uimh. 254/2002, (CE) 
Uimh. 812/2004 agus (CE) Uimh. 2187/2005 ón gComhairle (1), agus go háirithe Airteagal 15(2) de,

De bharr an mhéid seo a leanas:

(1) Déantar foráil in Iarscríbhinn VIII a ghabhann le Rialachán (AE) 2019/1241 maidir le bearta teicniúla do Mhuir 
Bhailt.

(2) Tá leas díreach bainistíochta iascaigh i Muir Bhailt ag an Danmhairg, ag an nGearmáin, ag an Eastóin, ag an Laitvia, 
ag an Liotuáin, ag an bPolainn, ag an bhFionlainn agus ag an tSualainn (‘na Ballstáit lena mbaineann’). An 
26 Deireadh Fómhair 2021, chuir na Ballstáit lena mbaineann moladh comhpháirteach faoi bhráid an Choimisiúin i 
gcomhréir le hAirteagal 18(1) de Rialachán (AE) Uimh. 1380/2013 ó Pharlaimint na hEorpa agus ón gComhairle (2)
agus le hAirteagal 15(3) de Rialachán (AE) 2019/1241, lena moltar go nglacfaí gníomh tarmligthe chun feistí 
roghnaíochta nua a chur le hIarscríbhinn VIII a ghabhann le Rialachán (AE) 2019/1241. Tar éis comhairliúchán 
oscailte leis na páirtithe leasmhara maidir le Rialachán Cur Chun Feidhme 2024/3094 (3) (4), rinne Fóram Iascaigh 
Mhuir Bhailt athbhreithniú ar a mholadh comhpháirteach trí iarraidh a dhéanamh clásal athbhreithnithe a chur 
isteach agus síneadh a chur le cur i bhfeidhm moillithe an Rialacháin seo ó 90 go 120 lá.

(3) Moltar sa mholadh comhpháirteach bearta teicniúla sonracha chun stoic trosc Mhuir Bhailt a chosaint, bearta a 
ídítear go mór de réir mheasúnú bliantúil na Comhairle Idirnáisiúnta um Thaiscéalaíocht na Mara (‘ICES’) (5), (6), lena 
n-áirítear maolú ar na mogallmhéideanna a cheadaítear faoi láthair. Dá bhrí sin, níor cheart feidhm a bheith ag 
mogallmhéideanna a mholtar sa Rialachán seo ach amháin i bhforanna 22-26 ICES maidir leis an iascach grinnill i 
gcás ina bhfuil toirmeasc ar iascach dírithe ar throisc.

(4) D’aontaigh na Ballstáit lena mbaineann, i gcás ina bhfuil toirmeasc ar iascach dírithe ar throisc, gur gá gabhálacha 
trosc de thaisme a laghdú 55 % ar a laghad agus iascaireacht á déanamh ar éisc leathógacha i bpríomhlimistéar 
dáileacháin throisc Mhuir Bhailt (foranna 22-26 ICES), d’fhonn meath breise ar na stoic sin a sheachaint.

(5) I gcás fhoranna 22 go 26 ICES, moltar sa mholadh comhpháirteach go n-úsáidfí feiste roghnaíochta Roofless atá le 
cur leis na trealaimh bhonnlíne, soc-fhoirceann T90 modhnaithe (ag a bhfuil mogallmhéid 125 mm ar a laghad 
agus ina dtreisítear leis na dlúthchiumhaiseanna le téada imill), nó soc-fhoirceann mogaill chearnógaigh (atá 
comhdhéanta de dhá phainéal agus ina bhfuil mogallmhéid íosta 125 mm ar a laghad).

(1) IO L 198, 25.7.2019, lch. 105.
(2) Rialachán (AE) Uimh. 1380/2013 ó Pharlaimint na hEorpa agus ón gComhairle an 11 Nollaig 2013 maidir leis an gComhbheartas 

Iascaigh, lena leasaítear Rialachán (CE) Uimh. 1954/2003 ón gComhairle agus Rialachán (CE) Uimh. 1224/2009 ón gComhairle agus 
lena n-aisghairtear Rialachán (CE) Uimh. 2371/2002 ón gComhairle, Rialachán (CE) Uimh. 639/2004 ón gComhairle agus 
Cinneadh 2004/585/CE ón gComhairle (IO L 354, 28.12.2013, lch. 22).

(3) Rialachán Cur Chun Feidhme (AE) 2024/3094 ón gCoimisiún an 27 Samhain 2024 lena leagtar síos rialacha mionsonraithe maidir le 
gairis roghnaitheacha áirithe chun gabhálacha trosc de thaisme i Muir Bhailt a laghdú dá bhforáiltear in Iarscríbhinn VIII a ghabhann 
le Rialachán (AE) 2019/1241 ó Pharlaimint na hEorpa agus ón gComhairle (IO L, 2024/3094, 10.12.2024, ELI: http://data.europa.eu/ 
eli/reg_impl/2024/3094/oj).

(4) https://ec.europa.eu/info/law/better-regulation/have-your-say/initiatives/13449-Selective-devices-for-fishing-in-the-Baltic-Sea-new-detailed-rules-/ 
feedback_ga?p_id=32180755.

(5) https://www.ices.dk/sites/pub/Publication%20Reports/Advice/2021/2021/cod.27.24-32.pdf.
(6) https://www.ices.dk/sites/pub/Publication%20Reports/Advice/2021/2021/cod.27.22-24.pdf.

(6) Rinne an Coiste Eolaíoch, Teicniúil agus Eacnamaíoch um Iascach (‘CETEI’) measúnú ar an bhfeiste Roofless i mí na 
Samhna 2021 agus chinn sé (7) go mbíonn an éifeachtúlacht laghdaithe trosc níos airde ná 75 % nuair a úsáidtear an 
fheiste Roofless in éineacht leis an soc-fhoirceann T90 modhnaithe nó le soc-fhoirceann mogaill chearnógaigh. 
Nuair a chomhcheanglaítear í leis na trealaimh bhonnlíne, tá an éifeachtúlacht laghdaithe gabhála os cionn 70 %. De 
réir CETEI, scaoileann an fheiste Roofless formhór na dtrosc, gan beann ar a méid. I bhfianaise na fianaise maidir le 
stádas an stoic, tá sé ríthábhachtach básmhaireacht trosc aonair a laghdú chun tacú lena dtéarnamh.

(7) I gcás fhoranna 24 go 26 ICES, moltar sa mholadh comhpháirteach, sa bhreis ar an trealamh agus na teaglamaí feistí 
thuasluaite, go bhféadfaí an soc-fhoirceann T90 modhnaithe a úsáid as féin. Tháinig CETEI ar an gconclúid, ar 
mhaithe le feidhmíocht optamach, gur cheart an soc-fhoirceann T90 modhnaithe a úsáid in éineacht leis an bhfeiste 
roghnaíochta Roofless. Mar sin féin, fiú ar a chonlán féin, déanann an T90 modhnaithe gabhálacha trosc de thaisme 
a laghdú 56 % ar an meán.

(8) A mhéid a bhaineann leis an soc-fhoirceann mogaill chearnógaigh, ní mholtar sa mholadh comhpháirteach é a úsáid 
gan an fheiste Roofless toisc nach gcomhlíonann sé riamh an sprioc riachtanach maidir le foghabhálacha a laghdú 
55 % ar a laghad.

(9) Ar an iomlán, tháinig CETEI ar an gconclúid go bhfuil na trealaimh agus na teaglamaí a mholtar sa mholadh 
comhpháirteach coibhéiseach ar a laghad, ó thaobh patrúin saothraithe de, leis na trealaimh bhonnlíne agus go 
laghdófar gabhálacha faoi bhun íosmhéid tagartha caomhnaithe i gcomparáid leis na trealaimh bhonnlíne mar a 
cheanglaítear le hAirteagal 15(4) de Rialachán (AE) 2019/1241. Ba cheart, dá bhrí sin, Rialachán (AE) 2019/1241 a 
leasú chun na trealaimh agus na teaglamaí sin a áireamh.

(10) Mhaígh CETEI freisin go bhfuil nasc idir an sprioc atá beartaithe foghabhálacha cainníochtúla a laghdú 55 % agus 
struchtúr méide na líonta trosc agus go bhféadfadh sé go mbeadh tuilleadh coigeartuithe ag teastáil ina leith. 
Moladh sa mholadh comhpháirteach go ndéanfaí athbhreithniú bliantúil ar na bearta ón 3ú bliain ina gcuirfear na 
bearta sin i bhfeidhm chun a mheas an bhfuil na paraiméadair roghnaíochta oiriúnach dá bhfeidhm. Chun bailiú 
sonraí a éascú i ndáil leis sin, ba cheart do na Ballstáit a áirithiú go ndéanfar gabhálacha a dhéantar leis na trealaimh 
sin a thaifeadadh ar leithligh.

(11) Comhlánaítear an Rialachán seo le Rialachán Cur Chun Feidhme (AE) 2024/3094 lena leagtar síos na sonraíochtaí 
teicniúla mionsonraithe maidir le feistí roghnaíochta chun gabhálacha trosc de thaisme i Muir Bhailt a laghdú.

(12) Ionas go mbeidh dóthain ama chun soithí a fheistiú leis na feistí roghnaíochta nua, ba cheart feidhm a bheith ag an 
Rialachán seo ó 90 lá tar éis a fhoilsithe,

TAR ÉIS AN RIALACHÁN SEO A GHLACADH:

Airteagal 1

Leasaítear Iarscríbhinn VIII a ghabhann le Rialachán (AE) 2019/1241 i gcomhréir leis an Iarscríbhinn a ghabhann leis an 
Rialachán seo.

GA IO L, 10.12.2024 

(7) https://stecf.jrc.ec.europa.eu/documents/43805/14840948/STECF+PLEN+21-03.pdf/0909ec89-4bf6-4eeb-bb94-e2cf5a19bc92.

https://stecf.jrc.ec.europa.eu/documents/43805/14840948/STECF+PLEN+21-03.pdf/0909ec89-4bf6-4eeb-bb94-e2cf5a19bc92


Airteagal 2

Tiocfaidh an Rialachán seo i bhfeidhm an fichiú lá tar éis lá a fhoilsithe in Iris Oifigiúil an Aontais Eorpaigh.

Beidh feidhm aige ón 9 Aibreán 2025.

Beidh an Rialachán seo ina cheangal go huile agus go hiomlán agus beidh sé infheidhme go 
díreach i ngach Ballstát.

Arna dhéanamh sa Bhruiséil, an 13 Deireadh Fómhair 2022.

Thar ceann an Choimisiúin
An tUachtarán

Ursula VON DER LEYEN

IARSCRÍBHINN 

In Iarscríbhinn VIII a ghabhann le Rialachán (AE) 2019/1241, i gCuid B, cuirtear isteach an pointe 1.3 seo a leanas:

‘1.3. Bearta sonracha maidir le hiascaigh ghrinnill i gcás ina bhfuil toirmeasc ar iascach dírithe ar throisc.

1.3.1. De mhaolú ar phointe 1.1. agus ón gcéad iontráil sa tábla i bpointe 1.2., cé is moite d’fhonóta 1, beidh feidhm ag 
na bearta sonracha seo a leanas i bhforanna 22-26 ICES i gcás ina bhfuil toirmeasc ar iascach dírithe ar throisc 
agus nuair nach bhfuil toirmeasc ar ghníomhaíochtaí iascaireachta eile sna foranna sin:

‘1.3.1.1. I bhforanna 22 go 26 ICES, úsáidfidh soithí a bhíonn ag iascaireacht le tráil ghrinnill an méid seo a leanas:

(i) feiste roghnaíochta Roofless i gcomhcheangal leis na sonraíochtaí trealaimh a leagtar amach i bpointe 1.1, 
aon ghléas nua a fhormheasfaidh an Coimisiún agus a chomhlíonann ceanglais Airteagal 15(4) den 
Rialachán seo, nó

(ii) soc-fhoirceann T90 atá modhnaithe tríd an mogallmhéid íosta a mhéadú go 125 mm ar a laghad agus na 
dlúthchiumhaiseanna a threisiú le téada imill (soc-fhoirceann T90 modhnaithe), in éineacht le feiste 
roghnaíochta Roofless nó,

(iii) soc-fhoirceann mogaill chearnógaigh atá déanta as dhá phainéal a bhfuil an t ábhar líontáin céanna iontu 
agus atá i bhfuinneog éalaithe shoc-fhoirceann Bacoma a leagtar síos i bpointe 1.1, agus mogallmhéid 
íosta 125 mm ar a laghad, in éineacht le feiste roghnaíochta Roofless.

Soláthraítear sonraíochtaí teicniúla na bhfeistí roghnaíochta a leagtar amach thuas i Rialachán Cur Chun Feidhme 
(AE) Uimh. 2024/3094 ón gCoimisiún.’ (*)

1.3.1.2. Sa bhreis ar na cumraíochtaí trealaimh a shonraítear i bpointe 1.3.1.1., i bhforanna 24 go 26 ICES, féadfaidh tráil 
ghrinnill an soc-fhoirceann T90 modhnaithe dá dtagraítear i bpointe 1.3.1.1 a úsáid freisin. (ii) gan an fheiste 
roghnaíochta Roofless.

1.3.2. Agus na cumraíochtaí trealaimh dá dtagraítear i bpointe 1.3.1. á n-úsáid acu, líonfaidh máistrí soithí iascaireachta 
de chuid an Aontais leathanach ar leithligh isteach sa logleabhar iascaireachta páipéir nó tuairisceoidh siad na 
gabhálacha sa logleabhar iascaireachta leictreonach ar leithligh ó na gabhálacha a rinneadh le cumraíochtaí 
trealaimh eile agus déanfaidh siad taifead ar an gcumraíocht trealaimh a úsáideadh.

1.3.3. Tarchuirfidh gach Ballstát brataí chuig an gCoimisiún na sonraí agus an fhaisnéis eolaíoch ábhartha, lena n-áirítear 
na cainníochtaí trosc a eascraíonn as iascaireacht a dhéanamh leis na cumraíochtaí trealaimh dá dtagraítear i 
bpointe 1.3.1. agus iad miondealaithe de réir limistéir ábhartha, faoin 1 Aibreán gach bliain. Déanfaidh an Coiste 
Eolaíoch, Teicniúil agus Eacnamaíoch um Iascach (CETEI) na sonraí a mheasúnú ar a dhéanaí faoin 1 Lúnasa gach 
bliain ábhartha, ón 3ú bliain de chur i bhfeidhm na mbeart sin.

1.3.4. Ón 3ú bliain de chur i bhfeidhm na mbeart sin, déanfaidh an Coimisiún a mheas go bliantúil an mbíonn tionchar 
ag struchtúr faid na stoc trosc a d’fhéadfadh a bheith ag athrú ar éifeachtúlacht laghdaithe foghabhála na dtrealamh 
malartach dá dtagraítear i bpointe 1.3.1.

1.3.5. Bunaithe ar fhaisnéis eolaíoch ábhartha, féadfaidh na Ballstáit a bhfuil leas díreach bainistíochta acu teacht ar 
chomhaontú maidir le moladh comhpháirteach tráth ar bith i gcomhréir le hAirteagal 18(1) de Rialachán (AE) 
Uimh. 1380/2013 lena n-iarrtar ar an gCoimisiún na bearta a leagtar amach i bpointí 1.3.1 go 1.3.4 thuas a 
mhodhnú.

_____________
(*) *Rialachán Cur Chun Feidhme (AE) 2024/3094 ón gCoimisiún an 27 Samhain 2024 lena leagtar síos rialacha 

mionsonraithe maidir le gairis roghnaitheacha áirithe chun gabhálacha trosc de thaisme i Muir Bhailt a laghdú dá 
bhforáiltear in Iarscríbhinn VIII a ghabhann le Rialachán (AE) 2019/1241 ó Pharlaimint na hEorpa agus ón 
gComhairle (OJ L, 2024/3094, 10.12.2024, ELI: http://data.europa.eu/eli/reg_impl/2024/3094/oj).”

